
Mál nr.  159/2014 
 
M 
og 

vátryggingafélagið X v/ slysatryggingar launþega. 
 
 

Ágreiningur um eins árs tilkynningarfrest skv. lögum um vátryggingarsamninga. 
 
Gögn. 
77. Málskot, móttekið 23.5.2014, ásamt fylgigögnum. 
78. Bréf X, dags 22.8.2014, ásamt fylgigögnum. 
 
Málsatvik. 
Hinn 30.3.2011 slasaðist M á hægri olnboga er hann féll í starfsstöð vinnuveitanda síns.  Hinn 
21.9.2011 leitaði M á bráðamóttöku Landspítalans vegna verks í olnboganum.  Samkvæmt 
læknisvottorði frá spítalanum kom fram að við skoðun hafi liðurinn verið eðlilegur að sjá og 
eðlilegar hreyfingar án álags eða mótstöðu.  Vökvi hafi ekki verið í liðnum.  Röntgenmynd af 
olnboganum hafi sýnt afrúnaðan beinflaska í liðnum sem veki grun um eldri áverka.  Útskrifaðist 
M til síns heima og tjáð að bæklunarlæknar muni hafa samband við hann m.t.t. frekari meðferðar 
og ef þetta verður meðhöndlað. 
 
M kom til skoðunar hjá bæklunarskurðlækni 12.10.2011 eftir að ný röntgenmynd hafði verið tekin 
af olnboganum deginum áður.  Skoðun og rannsóknir leiddu í ljós lausa beinbita í olnboganum og 
slæma verki við snúninga og að beita hægri hendi.  M gekkst svo undir tvær aðgerðir á 
olnboganum hjá bæklunarskurðlækninum, fyrst speglun hinn 8.5.2012 og síðan opna aðgerð 
2.12.2013.  Vegna slyssins var M talinn óvinnufær 12.10. til 19.10.2011, 8.5. til 10.6.2012 og 
síðan 2.12.2013 til 13.1.2014. 
 
Með tilkynningu 23.4.2013 hefur M krafist bóta úr slysatryggingu launþega hjá X.  X hefur 
hafnað bótaskyldu þar sem ársfrestur til að tilkynna um atvikið hafi verið liðinn þegar 
tjónstilkynningin barst. 
 
Álit. 
Samkvæmt 1. mgr. 124. gr. laga nr. 30/2004 um vátryggingarsamninga glatar sá sem rétt á til bóta 
samkvæmt slysatryggingu þeim rétti ef krafa er ekki gerð um bætur til félagsins innan árs frá því 
að hann fékk vitneskju um þau atvik sem hún er reist á. 
 
Að gögnum málsins virtum, og eins og áverka þeim sem M fékk á hægri olnboga við slysið 
30.3.2011 er lýst, verður að telja að hann hafi mátt gera sér grein fyrir að afleiðingar slyssins gætu 
orðið varanlegar eftir skoðunina hjá bæklunarskurðlækninum 12.10.2011.  Þegar tilkynnt var um 
slysið til  X 23.4.2013 var því meira en ár liðið frá því M fékk vitneskju um þau atvik sem krafa 
hans er reist á.  Með vísan til fyrrgreinds lagaákvæðis hefur M glatað rétti sínum til bóta úr 
slysatryggingunni. 
 
Niðurstaða. 
M á ekki rétt til bóta úr slysatryggingu launþega hjá X. 
 

Reykjavík,  16. september 2014. 
 

Þóra Hallgrímsdóttir lögfr. 
 Valgeir Pálsson hrl. Jón Magnússon hrl. 


